
Þ
ó að Sigurður Bragi dvelji lengst 
af í Kína þá vissi ég að það myndi 
ekki líða á löngu þar til farið yrði 
að ræða Evrópusambandið. Nú 
segir hann að það sé of lítið, nái 
aðeins til um eins tuttugasta af 

heiminum! Þegar maður dvelst í Kína verða aðr-
ir hlutar heimsins næsta litlir og fámennir. Hvað 
þá Ísland! Sigurður Bragi Guðmundsson seldi 
hlut sinn í Plastprenti í byrjun árs 2007 og hefur 
síðan lengst af dvalist erlendis eftir að hafa stýrt 
iðnfyrirtækjum hér á landi um árabil auk þess 
að hafa verið áberandi í Samtökum iðnaðarins. 
Áður en við hittumst á Radisson SAS hótelinu 
vissi ég að hann hafði verið að snæða með göml-
um félögum úr iðnaðinum, var að nýta tímann 
til að rifja upp gömul kynni áður en hann fór aft-
ur út til Kína á sunnudaginn.

„Já, ég hef nokkuð ákveðnar skoðanir á Evr-
ópusambandinu en ég skil á móti að menn hafi 
mismunandi skoðanir á því. Það fer t.d. að miklu 
leyti eftir lífshlaupi manna. Það hefur áhrif 
á viðmið fólks og það er með þetta eins og svo 
margt annað, að það er ekkert rétt og ekkert 
rangt í afstöðunni til ESB. Eins og ég lít á þetta 
þá finnst mér staðan núna vera þvingað val, það 
kemur ekkert annað til greina og innganga í ESB 
er skásti kosturinn. Það er ekki möguleiki á því 
að við getum staðið fyrir utan Evrópusamband-
ið og þar skiptir mestu máli að við þurfum að fá 
annan gjaldmiðil en íslensku krónuna. Eins erf-
itt og það verður að rífa sig upp úr þessu ástandi 
sem hér er þá verðum við að vera alveg örugg um 
að þegar við verðum komin á lappirnar á ný að 
þetta gerist ekki aftur. Það er óbærilegt að hafa 
það yfir höfði sér á þessum tímum, þegar við 
erum að þoka okkur úr vandræðunum, að ef til 
vill falli krónan enn og aftur eftir nokkur ár.

Menn segja gjarnan um krónuna að hún nýt-
ist vel við að koma okkur úr vandræðunum. Það 
minnir mig alltaf á góðan vin minn sem vann 
með mér til margra ára. Alltaf þegar hann kom 
sér í vandræði og ég fór að gagnrýna hann fyr-
ir það þá sagði hann að ég yrði að viðurkenna 
að hann væri rosalega góður að koma sér úr 

vandræðum! Við rifumst um þetta í mörg ár 
og ég sagði alltaf við hann að ég vildi frekar að 
hann hætti að koma sér í vandræði, þá þyrfti 
hann ekki á hinum eiginleikunum að halda. Það 
er eins með krónuna. Vissulega er hún góð að 
koma okkur úr vandræðum sem hún er búin að 
koma okkur í en er þetta ástand sem við viljum 
búa við?“ 

Krónan er ekki í tómarúmi
En hvort sem krónan er ávísun á vandræði eða 
ekki þá er víst að hún lifir ekki í tómarúmi. Sig-
urður Bragi segir að ekki sé hægt að ræða um 
krónuna án þess að velta fyrir sér stöðu einstakra 
atvinnugreina. Komandi úr iðnaðinum þá horf-
ir hann sérstaklega á stöðu sjávarútvegsins og 

landbúnaðarins sem hann segir að skekki alltaf 
myndina, sérstaklega þar sem menn séu haldnir 
þeirri bábilju að þetta séu grunnstoðir atvinnu í 
landinu. Það er mikilvægt að horfast í augu við 
staðreyndir þegar menn fara að finna leiðir út 
úr vandanum og gera sér grein fyrir á hverju við 
ætlum að lifa í framtíðinni í þessu landi. 

 „Forsenda framfara fyrir okkur Íslendinga, 
nú sem endranær, er gagnrýnin hugsun. Án 
hennar breytist ekkert. Menn verða að geta 
horft á hlutina frá ýmsum sjónarhornum og ekki 
binda sig í neina gamla frasa eða klisjur. Varð-
andi sjávarútveginn verður að hafa í huga að 
það fer ekkert á milli mála að auðlindin er mjög 
mikils virði en það hefur í sjálfu sér ekkert með 
verðmæti sjávarútvegsins sem atvinnugrein 
að gera. Það má deila um það hvort auðlindin 
sé 300, 400 eða 500 milljarða króna virði eða 
þaðan af meira. Það eru tekjur sem við getum 
haft af þessari auðlind þó að við myndum sjálf 
ekki veiða ugga úr sjó, við myndum þá væntan-
lega leigja fyrir verulegar upphæðir – í stað núll 
krónur núna – einhverjum erlendum aðilum og 
þeir myndu fá að veiða fiskinn. Svo apar hver 
eftir öðrum að sjávarútvegurinn sé undirstað-
an, að það sé sjávarútvegurinn sem skapi all-
an hagnaðinn af nýtingu 
auðlindarinnar sem er af 
og frá. Það er nákvæmlega 
jafn gáfulegt og að segja 
að það séu mennirnir á ol-
íuborpöllunum í Noregi 
sem skapi olíugróða Norð-
manna. Það sem þeir gera 
er að taka verðmæti úr sjó 
og flytja í land. Olían er etv. 
100 kr virði á hafsbotni og 
síðan fást   110 krónur fyrir 
hana þegar hún er komin í 
land sem þýðir þá að verð-
mætaaukningin er 10 kr. 
en ekki 110 kr.“ 

Verðmætaaukning 
í sjávarútvegi?

„Sama er segja um sjávar-
útveginn, verðmætaaukn-
ingin er mismunurinn á 
söluvirði fisksins og virði 
fisksins óveiddum í sjón-
um. Nú, þá segja menn að 
sjávarútvegurinn sé höf-
uðatvinnuvegur Íslend-
inga. Hvernig má það 
vera? Innan við 5% lands-
manna vinna við sjávarút-
veg, þannig að ekki er það 
á grunni þess hve mikla 
vinnu það skapar. Hann er með um það bil 10% 
af verðmætasköpun í landinu. Ekki gerir það 
hann að höfuðatvinnuvegi, eða hvað? Í þriðja 
lagi verður að horfa til þess að sjávarútvegurinn 
hefur verið að borga í heildina um einn milljarð 
króna í tekjuskatt. Það er minna en hann hefur 
fengið í niðurgreiðslur á launum í kringum svo-
kallaðan sjómannaafslátt. Ef við drögum þetta 
saman þá blasir við að hann skapar fáum vinnu, 
er með einn tíunda af verðmætasköpuninni 
(vergri landsframleiðslu: laun, afskriftir, hagn-
að og vexti) og borgar ekki tekjuskatt. Hvað er 
þá eftir? Þá segja sumir að það séu miklar tekjur 
af sjávarútveginum ef tekið er inn í dæmið 
skatttekjurnar af sjómönnum og öðru slíku en 
það er bara rökleysa því að ef ekki er neinn arð-
ur til eigenda auðlindarinnar, sem er þjóðin, þá 
eigum við að láta aðra veiða fiskinn. Við gæt-
um gert það að kröfu að öllum fiski yrði land-
að hérlendis ef menn vilja. Það er alveg sama 
hvað ég myndi fá lánað frá ríkinu, hvort sem 
það væri íbúð eða land, það yrði alltaf að borga 
leigu fyrir það. Það er eðlilegt en þegar kemur 
að sjávarútvegi þá greiðir hann enga leigu fyr-
ir afnotin að mestu verðmætum þjóðarinnar. 
Hið svokallaða auðlindagjald er svo lágt að það 
getur ekki talist leiga. Ég er ekki að tala gegn 
sjávarútveginum sem slíkum en menn verða að 
horfa kalt á staðreyndir þessum tímum svo við 
vitum hvert skuli stefna.“  

 Landbúnaðurinn kostar meira en Icesave
Sigurður Bragi segir að það sé nauðsynlegt að 
taka þessa umræðu af fullkominni hreinskilni. 
Hann bendir á nýleg ummæli forsætisráðherra 
sem talar um sjávarútveg og landbúnað sem 
undirstöðuatvinnuvegi þegar kemur að samn-
ingum við Evrópusambandið. Hann segir frá-
leitt að þeir sem vilja láta taka sig alvarlega í 
umræðunni um uppbyggingu íslensks atvinnu-
lífs til framtíðar tali svona „Landbúnaðurinn 
er með 1% af verðmætasköpun Íslendinga sem 
þýðir að það eru aðrar atvinnugreinar sem skapa 
verðmætin í landinu. Þó að landbúnaðurinn 
myndi tvöfaldast þá færi hann bara upp í 2% af 
verðmætasköpuninni auk þess sem það er geig-
vænlegur kostnaður því samfara að framleiða 
þetta eina prósent. Frá þessu eina prósenti verð-
ur að draga beinar greiðslur skattgreiðenda til 
bænda auk þess kostnaðar sem er því samfara að 
að fá ekki að velja hvaðan við kaupum landbún-
aðarvörur. Við erum með einn óhagkvæmasta 
ef ekki óhagkvæmasta landbúnað í heimi, ekki 
bara vegna þessa úrelta „sovét“ skipulags hans 
heldur einnig vegna þess hvar við erum stödd á 
hnettinum. Enda vita bændasamtökin þetta og 
þora ekki fyrir sitt litla líf í samkeppni við inn-

fluttar búvörur sem ég held að sé rangt mat hjá 
þeim. Margir myndu velja íslenskar vörur þótt 
þær væru dýrari. 

Ég gef ekki mikið fyrir þau rök að við þurfum  
að láta heimilin í landinu greiða hundruð þús-
unda á ári hverju til landbúnaðarins vegna „mat-
vælaöryggis“. Daginn sem eitthvað óhugsandi 
gerist, hvort sem það eru skipaflutningar sem 
leggjast af eða hamfarir dynja yfir, þá stöðvast 
allir flutningar aðfanga til landbúnaðarins, t.d. 
olía, áburður vélar og tæki. Það eru því engin rök. 
Kostnaðurinn við landbúnaðarkerfið er meiri en 
Icesave á hverju fimm ára tímabili.“ 

Iðnaðurinn verður í lykilhlutverki
„Ég tel að iðnaðurinn, í víðustu merkingu þess 
orðs, eigi eftir að gegna lykilhlutverki í uppbygg-
ingu landsins eins og hann hefur gert nú í ára-
tugi og skapa þau 30.000 störf sem við þurfum að 
skapa til ársins 2020. Að halda að framtíðarstörf 
skapist í sjávarútvegi og landbúnaði er hættulegt 
og einungis til að draga úr framförum.“

Sigurði Braga er einnig mikið niðri fyrir þegar 
kemur að því sem hann vill kalla bábiljur, eins og 
að halda því fram að Íslendingar sé svo dugleg 
og vel menntuð þjóð. „Staðreyndin er hins veg-
ar sú að samanborið við þær þjóðir sem við vilj-
um bera okkur saman við þá erum við ómennt-
aðasta þjóðin, engin þessara þjóða er með hærra 
hlutfall af fólki sem er aðeins með grunnskóla-

próf og engin þessara þjóða hafa hlutfallslega 
færri háskólamenntað fólk. Duglegust? Hvað 
hafa menn fyrir sér í því?

Þegar ég lít til baka þá hefur mér gengið betur 
með störf mín og líf þegar ég hef verið gagnrýn-
inn á sjálfan mig – enda oft ástæða til – en verr 
þegar ég hef gerst sekur um  oflæti sem er manni 
aldrei til framdráttar. Það má spyrja sig að því 
hvort menn ætli virkilega að hafna aðild að Evr-
ópusambandinu ef það kemur illa við 10% lands-
manna, þá sem starfa í eða kringum landbúnað 
og sjávarútveg, en komi sér vel fyrir alla aðra 
eða um 90% landsmanna? Ef það er svo þá skulu 
menn bara segja það að þeir ætli að fórna hags-
munum heildarinnar fyrir hagsmuni fárra.“ 

 Heimsmynd Melagötubúans
En Sigurður Bragi segist enn spyrja sig að því 
af hverju menn séu á móti Evrópusambandinu. 
Hann hefur ákveðna tilgátu varðandi það. „Við 
systkinin ólumst upp á Melagötunni í Neskaup-
stað. Þegar ég var 8 ára var „heimurinn“ minn 
Melagatan. Síðar komst ég að því að Neskaup-
staður skiptist í innbæ og útbæ og þar sem maður 
var innbæingur heilsaði maður öllum innbæing-
um sem maður hitti. Það var mitt fólk en útbæ-

ingar var eitthvað fólk sem manni stóð stuggur 
af. Síðar þegar maður fór úr bænum, t.d. til Eg-
ilsstaða, þá fór maður að heilsa öllum sem komu 
frá Neskaupstað, líka þótt þeir væru útbæingar. 
Síðar fór ég suður til að fara í skóla og þá heilsaði 
ég öllum Austfirðingum sem urðu á vegi mínum. 
Þá urðu þeir mitt heimafólk. Síðar var ég í Dan-
mörku í nokkrar vikur og þá þekkti maður allt 
í einu alla sem komu frá Íslandi. Síðan flutti ég 
til Ameríku og bjó þar í fjögur ár. Þá heilsaði ég 
öllum Evrópubúum og allt í einu áttum við Evr-
ópubúar svo margt sameiginlegt. Nú starfa ég í 
Kína og þar hittumst við, þessir vestrænu menn, 
oft á veitingastaðnum Bella Vista eða Alex-bar 
og nú er fólkið úr hinum vestræna heimi orðið 

„mitt fólk“. 
Á tiltölulega fáum árum hafa mínar heima-

slóðir færst frá því að vera bara Melagatan og 
yfir í allan hinn vestræna heim! Líklegt er að 
þeir sem eru enn á „Melagötunni“, svo notað sé 
líkingamál, séu á móti Evrópusambandinu, finn-
ist það allt of stórt og mikið bákn, en hvað mig 
varðar þá hef ég aðallega áhyggjur af því hvað 
Evrópusambandið er lítið. Það er einn tuttugasti 
af heiminum og á meðan aðrir kalla það bákn 
hef ég áhyggjur af smæð þess. Öll umræðan um 
ESB einkennist of mikið af heimóttarskap. Nú 
vil ég hvorki né get talað niður til þeirra sem eru 
andstæðingar Evrópusambandsins en mér geð-
jast ekki hve margir leggja til hliðar kalt mat á 

Það er ekki möguleiki 
á því að við getum 
staðið fyrir utan 
Evrópusambandið og 
þar skiptir mestu máli 
að við þurfum að fá 
annan gjaldmiðil en 
íslensku krónuna.

„Á tiltölulega fáum árum hafa mínar heimaslóðir færst frá því að vera bara Melagatan og yfir í allan hinn vestræna heim!“� VB MYnD/HARI



hagsmunum þjóðarinnar og beita sér þess í stað 
fyrir örgustu hagsmunagæslu eins og sést t.d. á 
því hve Morgunblaðið/LÍÚ og bændasamtökin 
hamast gegn aðild. Mig rennir í grun að þó að 
þeir fengju staðfestingu á því að ganga í ESB 
væri til hagsbótar fyrir þjóðina í heild þá væru 
þeir samt á móti því enda mönnum borgað fyrir 
að tala máli þessara hagsmunagæsluhópa. Þeir 
sem eru meðmæltir Evrópusambandinu hafa 
hins vegar engan sérstakan persónulegan ávinn-
ing af því að ganga í Evrópusambandið að ég fæ 
séð.“

 Þekkti ekki „nýja hagkerfið“
Sannfæring Sigurðar Braga fyrir ESB-aðild er 
ekki ný af nálinni en eðlilegt er að spyrja hann 
af hverju það sé betra að vera hluti af stærri heild. 
Hann grípur boltann á lofti. „Þetta er nákvæm-
lega eins og þegar menn ákváðu, oftast gegn vilja 
íbúa, að sameina sveitarfélögin hér á landi; al-
gengasta svarið er hagkvæmni. Þú getur boðið 
upp á meiri þjónustu af því að þú ert með hag-
kvæmari einingu. Mestu skiptir þó að við verð-
um að fá nothæfan gjaldmiðil. Að hafa stöðugan 

gjaldmiðil er mjög mikilvægt fyrir alla og það 
ættu engir að vita betur en Íslendingar í dag. En 
þeir sem eru duglegastir við að sannfæra mig 
um að ganga í ESB eru þeir sem bera fram rök-
in gegn því að gerast aðilar vegna þess að þeirra 
rök halda ekki vatni. Það eru rökin um að krónan 
sé svo góð að koma okkur út úr vandræðum sem 
hún kemur okkur í, sjávarútvegurinn og land-
búnaðurinn séu svo mikilvægir atvinnuvegir á 
meðan um 90% verðmætasköpunarinnar kem-
ur annars staðar frá. Þetta eru rök sem mér finn-
ast ekki boðleg í umræðunni. Auðvitað reynir 
maður að virða skoðanir annarra en svona sé ég 
þetta.“

 Minnugur margra samtala við Sigurð Braga 
á árunum fyrir hrun, þar sem hann lýsti yfir efa-
semdum sínum um þróun mála, er fróðlegt að 
spyrja hann um ástæður hrunsins. „Strax þeg-
ar ég tók við Plastprenti í annað sinn 1999 fór 
ég í bankann minn og hitti bankastjórann enda 
stóð félagið illa. Þá varð maður var við mjög tak-
markaða virðingu fyrir iðnaði. Ég man eftir því 
að þegar fjármálastjórinn minn og ég sögðum 
bankastjóranum frá því að við værum frá Plast-
prenti þá upplifðum við það báðir að það var eins 
og við hefðum sagt honum að við værum með 
eyðni. Þetta var eins „ósexí“ og hugsast gat. Síð-
an fór maður að tengjast þessum útrásaranda og 
sjálfur tók maður þátt í því að hluta. Fljótlega 
varð maður var við að menn tóku úr sambandi 
mörg grundvallaratriði í reikningsgerð. Einn-
ig hvarf að miklu leyti þetta svokallaða heið-
ursmannasamkomulag. Þó að ég hafi ekki ver-
ið mjög lengi í forsvari fyrirtækja þá man ég þá 
tíð að heiðursmannasamkomulag var margfalt 
öruggara en 10 blaðsíðna samningur er í dag. 
Það kom til af fámenninu og öðru slíku, mönn-
um var annt um orðspor sitt. 

Síðar var brotið blað á skoðun minni á þessari 
bólu þegar ákveðnir aðilar vildu láta verðmeta 

Plastprent og ég lagði fram áætlun um ákveðna 
EBITDU. Þá sögðu þessir ágætu menn: Nei, 
þetta gengur ekki, EBITDA verður að vera tvö-
falt meiri! Nú, hvað meinar þú með því? spurði 
ég. Jú, svöruðu þeir, þá tvöfaldast söluverðmæti 
fyrirtækisins! Þegar ég hváði kom þessi fræga 
setning sem fjármálastjórinn og ég höfum oft 
hlegið að síðan: „Það er ljóst að þið þekkið ekki 
þetta nýja hagkerfi!“ Þetta var ekki til að auka 
trú okkar á þessu „nýja hagkerfi“ sem þýddi ein-
faldlega það að maður átti að segja ósatt. Ég varð 

því meira og meira vantrúa á þetta og seldi minn 
hluta í Plastprenti um áramótin 2006/2007 og 
slapp með sviðna hælana ef svo má að orði kom-
ast.“ 

Innbrotsþjófurinn ber sökina
En Sigurður Bragi hefur ekki alveg lokið sér af 
með Evrópusambandið. „Nú hefur fámennur 
hópur fjárglæframanna kostað okkur Íslend-
inga miklar upphæðir, sumir segja 10 manns, 
aðrir 20 og enn aðrir 30 eða fleiri. Sumir segja 
að 10 hafi verið verstir og aðrir 10 hafi bara ver-
ið leppar. Hvaða tölu sem menn nota finnst mér 
ótrúlega fyrirferðarmikið í umræðunni það að 
eftirlitsstofnanirnar skyldu bregðast. Auðvitað 
gerðu þær það. En annað vegur þyngra. Ef ég 
kem heim til mín og sé að það er búið að brjótast 
inn og stela innbúinu þá get ég auðvitað kennt 
lögreglunni um að hafa ekki passað húsið mitt 
betur, en mér finnst liggja beinast við að kenna 
þjófinum um innbrotið. Ég er miklu reiðari út í 
þjófinn þótt ég hefði viljað að löggan hefði stað-
ið sig betur. En þetta tengist Evrópusambandinu 
þannig að nú sjáum við þótt ótrúlegt sé að það 
eru mikið til sömu mennirnir og ollu hruninu 
sem sitja að kjötkötlunum og eru í störfum fyr-
ir bankana sem þeir tóku þátt í að koma á haus-
inn. Ef við værum hluti af stærri heild þá værum 
við búin að fá aðra sem ekki væru tengdir til að 

taka við þessum félögum og bönkum. Þetta er 
einn af mörgum ókostum þessa litla þjóðfélags. 
Hitt er svo annað mál að ég skil ekki af hverju er 
verið að nota sama fólkið í bönkum og fyrirtækj-
um sem kom okkur í þessi vandræði, svo fámenn 
erum við ekki að ekki sé hægt að finna gott fólk 
sem er saklaust af nánum samskiptum við útrás-
arvíkingana. En líklega hefði hrunið aldrei orðið 
eins og það var ef við hefðum verið í ESB vegna 
þess að við hefðum ekki verið með þennan litla 
gjaldmiðil og hefðum verið með miklu virkara 

eftirlit. Við skráðum krónuna vitlaust í mörg ár 
eins og alltaf var verið að benda á og drógum 
þess vegna inn gríðarlegt erlent fjármagn sem 
reyndist bara vera olía á eldinn. Það er svo margt 
sem tengist hruninu og eftirmála þess því hve 
erfitt er að vera lítill. Faðir minn sagði að vísu oft 
við mig „maður verður að hugsa stórt í litlu landi“ 
en það er annað mál.“

Fór í frí og svo til Kína
Eftir að Sigurður Bragi seldi hlut sinn í Plast-
prenti ákvað hann að taka sér langt frí. Á náms-
árum sínum í Bandaríkjunum kynntist hann Dr. 
Carl Denbow sem var kvæntur íslenskri konu, 
Stefaníu Denbow. Þau eru bæði látin. Hann 
starfaði sem prófessor í stærðfræði en kom 
einnig að þróun kjarnorkukafbáta. Talið er að 
hann hafi látist vegna geislunar sem hann varð 
fyrir við þau verkefni. Sigurður Bragi segir að 
fyrir fáum mönnum beri hann meiri virðingu 
og elsti sonur hans heitir Birkir Karl í höfuðið á 
þessum lærimeistara. Denbow sagði honum að 
það skynsamlegasta sem hann hefði gert í lífinu 
hefði verið að taka sér frí frá vinnu í a.m.k. eitt 
ár til að kynnast sjálfum sér. Hann hefði ákveð-
ið að gera það sama og tók sér frí í eitt og hálft ár. 

„Eftir þetta frí mitt sé ég að Denbow hafði rétt 
fyrir sér í þessu sem öðru.“

Síðan hafi honum verið boðin vinna sem fram-

kvæmdastjóri Green Diamond International, 
sem framleiðir ýmsa íhluti fyrir skóiðnaðinn og 
er hann staðsettur í Kína. Sigurður Bragi er iðn-
aðar- og kerfisverkfræðingur að mennt og var 
áður m.a. forstjóri Plastprents og Sigurplasts . 

Green Diamond framleiðir íhluti fyrir marga 
af frægustu skóframleiðendum heims eins og 
Clarks, ECCO, Timberland, Adidas ofl. „Þrátt 
fyrir að vel hafi verið staðið að uppbyggingu á 
verksmiðjunni hér úti hefur gengið mun hæg-
ar en ráðgert var að koma sölunni af stað en við 
erum að vona að hlutirnir fari að gerast núna á 
næstu mánuðum. Þetta er mjög spennandi verk-
efni því framleiddar eru 12 milljarðar para af 
skóm á ári í heiminum og þar af um 8 milljarð-
ar para innan við 100 km. radíus frá okkur hér 
í Zhongshan. Félagið er þó tiltölulega veikt fjár-
hagslega og er með litla innkomu ennþá og starf-
ar í viðsjárverðu umhverfi. En það er með þetta 
eins og við segjum sem keppum í kappakstri: 
Daginn sem við gleymum því hvað kappakstur 
er hættulegur verður hann hættulegri. Það er 
eins með reksturinn hér í Kína, maður þarf allt-
af að vera á varðbergi og muna eftir hættunum 
til að draga úr líkum að illa fari.“  

Ástandið betra en svartsýnir segja
Hann sagði að það væri lærdómsríkt að 
stunda atvinnustarfsemi í Kína og stærðirn-
ar eru gríðarlegar. Green Diamond er með 
innan við 50 manns í vinnu og er því ekki 
stórt í sniðum miðað við fyrirtæki þar. Í ná-
grenni við verksmiðju Green Diamond er til 
dæmis skóverksmiðja sem í vinna 40.000 
manns! Blaðamaður hitti á Sigurð Braga í fríi 
hér á landi en hann greip tækifærið og skaust 
heim þegar Kínverjar héldu upp á áramót og 
það að ár tígursins er gengið í garð.

„Eitt af því sem ég hef grætt á að vera þarna úti 
er að nú getur maður meira litið á ástandið hér 
heima með augum gestsins. Þegar ég kem hing-
að heim þá svíður mér hvað fólk talar um að allt 
sé ömurlegt hérna. Og þeir hafa einhvern veg-
inn alla umræðuna sem verst tala um ástandið. 
Tökum dæmi af þeim sem kynna sig fyrir hönd 
hagsmunasamtaka heimilanna, það er eins og 
þeir tali fyrir hönd allra heimila í landinu. Það 
er alveg sama hve margar skýrslur eru gerð-
ar, ástandið á íslenskum heimilum er margfalt 
betra en menn halda eins og kemur fram í tölum 
Seðlabankans. Yfir 80% heimila eru í litlum sem 
engum vandræðum. Þetta er allt hægt að fá stað-
fest,“ segir Sigurður Bragi og bendir á heimasíðu 
Seðlabankans þar sem finna má úttekt á skuld-
um heimilanna. 

Sigurður Bragi segist því hafa miklar efa-
semdir um þá umræðu sem fer fram hér á landi 
um skuldastöðu heimilanna. Þannig þyki hon-
um einsýnt að þau heimili sem skulda mest (og 
jafnvel eiga mest) fái mestu niðurfellinguna, eða 
réttara sagt, mest af skuldum þessara heimila 
verði færð yfir á önnur heimili. „Þannig mun fólk 
sem tók of há lán líklega fá mikið af lánum sínum 
flutt yfir á aðra, þá sem fóru varlega og spöruðu. 
Í ofanálag virðist þessi ríkisstjórn vera á móti 
sparnaði, sem hefur þó aldrei verið mikilvægari 
fyrir þjóðarbúið, með því að leggja á yfir 100% 
skatt á fjármagnstekjur í mörgum tilfellum þar 
sem skattur er tekinn af verðbótum.“ Hann seg-
ist ekki sjá mikla sanngirni í því. Honum  hins 
vegar þau 5 til 10% af landsmönnum sem skulda 
mest munu halda áfram að stýra umræðunni. 

„Þetta er enn og aftur áminning um að það verður 
að vera gagnrýnin hugsun til staðar. Menn geta 
ekki tekið hrátt við þeirri fullyrðingu að heim-
ilin í landinu séu á hausnum. Það eru þau ekki. 
Að hafa verið í Kína, þar sem maður sér fólk sem 
á varla til hnífs og skeiðar og býr í húsnæði sem 
enginn hér myndi sætta sig við, þá sér maður 
hvað Íslendingar hafa það gott.

Við verðum að gera okkur nákvæmlega grein 
fyrir því hvernig ástandið er í raun í landinu, t.d. 
hvað varðar landbúnað, sjávarútveg, menntun 
og stöðu heimilanna svo dæmi sé tekið, við verð-
um að horfa á málin af kjarki og heiðarleika. Að-
eins þannig getum við tekið réttar ákvarðanir 
varðandi það hvert við ætlum að stefna í fram-
tíðinni.“ 

Nú hefur fámennur 
hópur fjárglæframanna 
kostað okkur Íslendinga 
miklar upphæðir, sumir 
segja 10 manns, aðrir 
20 og enn aðrir 30 eða 
fleiri.

„Að halda að framtíðarstörf skapist í sjávarútvegi og landbúnaði er hættulegt og einungis til að draga 
úr framförum.“� VB MYnD/HARI

